
Бугундан бошлаб АҚШ Ҳукумати янги кўринишдаги 
10 долларлик банкнотни муомалага киритмоқда 

Янги 10 долларлик банкнотлар халқаро банкларга 
келгуси ҳафталар ичида етказиб берилади 

Вашингтон – 2006 йил, 2 март – Бугун Америка Қўшма Штатларида янги 10 АҚШ долларлик 
банкнот муомалага киритилади, ва у келгуси кунлар ва ҳафталар ичида бутун дунёда пайдо 
бўлади. 

Янги 10 долларлик банкнотда Озодлик Ҳайкалининг машъаласи тасвирланган ва АҚШ 
Конституциясидан олинган “We the People” сўзлари ёзилган бўлиб, унинг кўринишига 
фойдаланишга осон муҳофаза белгилари ва нафис тўқ сариқ, сариқ ва қизил ранглар киритилган. 

Банкнотларнинг жаҳон миқёсида муомалага киритилиши муддати маҳаллий банк тизимлари 
томонидан ички ва ҳалқаро банк муассасалари орқали АҚШ валютасини тарқатувчи Федерал 
Резервга берган буюртмаларига боғлиқдир. 



“Потенциал қалбаки пул ясовчилардан бир қадам олдинда бориш АҚШ ҳукумати учун энг 
муҳим масаладир, ва бунинг учун валютамизнинг кўриниши ҳар етти-ўн йил ўтиши билан 
ўзгартирилиши керак, – деди Америка Қўшма Штатлари Ғазначиси Анна Кабрал. – Янги 
дизайн ва такомиллаштирилган муҳофаза белгиларини киритиш орқали биз АҚШ 
валютасининг дахлсизлигини таъминлаш ва иқтисодиёт ва истеъмолчиларни муҳофаза 
қилишга ёрдам беришни давом эттирамиз”. 

“Янги 10 долларлик банкнотнинг дизайн элементлари ва такомиллаштирилган муҳофаза 
белгилари билан танишишдан ташқари, одамлар эски пулларни янгисига алмаштиришга 
ҳожат йўқ эканлигини билиши муҳимдир, – деди Федерал Резерв Бошқармаси Директор 
Ўринбосари Майкл Ламберт. – Эски кўринишдаги банкнотлар тўла қиймати бўйича қабул 
қилинади”. 

Янги 10 долларлик банкнот – ундан олдин кўриниши ўзгартирилган 20 ва 50 долларлик 
банкнотлар каби – қалбакилаштиришдан ҳимоя қилиш учун такомиллаштирилган муҳофаза 
белгиларига эга, жумладан нақд пул билан муомала қилувчилар ва истеъмолчилар 
фойдаланиши осон бўлган қуйидаги учта белгига эга: 

•	 Ранги ўзгарувчан бўёқ: 10 долларликка тикка ва қия қараб, унинг олди томонининг 
қуйи ўнг бурчагида жойлашган “10” рақамининг мис рангдан яшил рангга ўзгаришини 
текширинг. 

•	 Сув белгиси: Банкнотни ёруғликка тутинг ва Ғазна Котиби Александр Хамилтон катта 
портретининг ўнг томонида унинг хира тасвири жойлашганини текширинг. Уни 
банкнотнинг иккала томонидан ҳам кўриш мумкин. Янги 10 долларлик банкнотда сув 
белгисини аниқлаш янада осон – унинг кўринишига сув белгисининг жойини кўрсатиб 
турувчи овал шаклидаги чизма киритилган. 

•	 Муҳофаза ипи: Банкнотни ёруғликка тутинг ва заррадек ҳарфлар билан “USA TEN” 
сўзлари ёзилган кичик лента мавжудлигини текширинг. Бу лента портретнинг ўнг 
томонида вертикал йўналишда жойлашган бўлиши керак. 

“Биз, хабардор жамоатчилик жиноятчиликка қарши энг яхши ҳимоя эканлигини ҳар доим 
эсда тутамиз, – деди АҚШ Махфий Хизмати Тергов Бўлимининг Директор Ўринбосари. – Биз 
кенг оммани банкнотларнинг янгиланган муҳофаза белгилари билан танишишга ва шу орқали 
валютанинг ҳақиқийлигини аниқлаш ва пешона тери билан топган пулларини самарали ҳимоя 
қилишга чақирамиз”. 

АҚШ валютасининг учдан икки қисми Қўшма Штатларидан ташқарида муомалада 
бўлганлигини ҳисобга олган ҳолда, АҚШ ҳукумати бутун дунёда компаниялар ва 
истеъмолчиларни янги валюта ҳақида хабардор қилиш, ҳамда уларга янгиланган муҳофаза 
белгиларини аниқлаш ва билишда ёрдам бериш мақсадида глобал ўқув дастурини амалга 
оширмоқда. Бу дастур янги кўринишдаги банкноталарнинг халқаро бозорига осонлик билан 
кириб боришига қаратилган. Бугунги кунга келиб, дастур бутун дунёда миллионлаб нақд пул 
билан ишловчилар, сотувчилар, компаниялар ва саноат уюшмаларини қамраб олган. 

Нақд пул билан ишловчилар ва истеъмолчиларни янги 10 долларлик банкнотнинг кўриниши 
ва муҳофаза белгиларини ўрганишга тайёрлаш учун ҳар хил тилларда турли бепул ўқув 
материаллар мавжуд. Бу материалларни, жумладан плакатлар, карталар, ўқув 
видеоматериаллари ва компакт-дискларни www.moneyfactory.gov/newmoney манзилида 

буюриш ёки юклаб олиш мумкин. 2003 йилдан буён бутун дунё бўёлаб турли ташкилотлар 
томонидан 70 миллиондан ортиқ ўқув материаллари буюрилган. 

10 долларлик банкнот янги дизайн сериясидаги учинчи деноминациядир, янги кўринишдаги 
20 ва 50 долларлик банкнотлар эса аллақачон бутун дунёда ишлатилмоқда. 

